Egwyddorion a Sylfeini Ysgrythurol Rhoi fel Cristnogion 
Y brif egwyddor yw mai ‘cyfrifoldeb pobl Dduw yw cynnal gwaith Duw’ gyda’u hamser, eu galluoedd personol a’u HARIAN.
Mater yn bennaf i deulu’r ffydd yw rhoi i gynnal gwaith Duw.  

Pam ddylai unrhyw un nad ydynt ag ymrwymiad i genhadaeth Eglwys Dduw gyfrannu tuag at gost hynny?  Gallech chi ddweud, “maen nhw’n defnyddio’r eglwys pan fo angen, felly pam na ddylen nhw dalu rhywbeth?”  Rwy’n cytuno ei bod yn ymddangos yn annheg!  Ond yr hyn rydym wir yn ei ddymuno ydy bod pobl sy’n dod yn agos yn y ffordd yna yn cael eu hannog i fagu ffydd fydd yn dod â hwy i mewn i ‘deulu’r ffydd’.  Tan hynny, rhaid i ni eu trin gyda chariad fel gwesteion.  Cofiwch na fedrwch ddisgwyl i anghredinwyr ymddwyn fel credinwyr nes y byddant yn credu.
Nid am dalu’n ffordd yn unig yr ydym yn sôn ond am gynnal y genhadaeth.
Mae’n cenhadaeth â mwy i’w wneud â sicrhau bod yna lai o anghredinwyr yn y plwyf na chael mwy o gredinwyr i mewn i’r eglwys!  Mae Duw yn disgwyl ffyddlondeb a ffrwythlondeb.  Bydd parodrwydd i fentro yn gofyn ffydd a’r awch i gyflawni gymaint ag y gellir gyda’r adnoddau sydd ar gael.  Mae agwedd ariannol sydd ond yn edrych ar dalu’n ffordd yn arwain yn fuan iawn at gwestiynau megis, “Lle gallwn ni gwtogi?” a “Pa arbedion sy’n bosibl?”.  Mewn ystyr hefyd, pan fyddwn yn ceisio sicrhau’r adnoddau i gynnal ein cenhadaeth, ni fyddwn byth â digon o adnoddau!  Mae Duw bob amser yn ein galw i fynd lawer ymhellach nag y gall ein gweledigaeth gyfyngedig ei ddirnad!  

Mae rhoi yn rhan annatod o fod yn ddisgybl.  

Mae disgybl bob amser yn ‘ddysgwr’ (discipulus = un sy’n dysgu, megis disgybl ysgol yn y Gymraeg).  Felly pwy sy’n gyfrifol am ddysgu disgyblion neu sicrhau eu bod yn cael eu dysgu?  Yr ateb o reidrwydd yw’r clerigwyr fel arweinwyr.  Felly ffordd hawdd allan ohoni yw dweud, “Ddylai’r ficer ddim sôn am arian”.  Mae yna dros 2,350 o adnodau yn y Beibl sy’n cyfeirio at arian ac eiddo.  Ni allwn ac ni ddylwn ddisgwyl i’n clerigwyr anwybyddu yr hyn sy’n rhan mor fawr o fod yn Gristion.

Yn hyn oll, gellir dweud, mewn ystyr real iawn, bod stiwardiaeth yn gyfystyr â bod yn ddisgybl. 
Mae bod yn ddisgybl yn golygu parodrwydd i blygu i sofraniaeth Duw a gadael iddo ein troi ben i waered ac oddi mewn allan.  Mae’n barodrwydd i ildio ein hannibyniaeth (yn y bôn, ystyr pechod yw datgan annibyniaeth, a hynny yn aml ar ei gryfaf mewn perthynas ag arian.)  Mae’n barodrwydd i ddad-ddysgu yr hyn y mae’r byd gyda’i ddiwylliant caffaelgar wedi’n dysgu ac i ailddysgu o dan arweiniad Duw werthoedd a gofynion y Deyrnas.
Bydd codi pwnc rhoi yn her i chi eich hun ac i’ch Cyngor Plwyfol Eglwysig  Ni ymdrinnir byth â rhoi yn y ffordd iawn os yw materion ariannol ac addysgu yn nwylo pobl nad ydynt hwythau wedi dysgu, o dan Ysbryd Duw, i roi.

Bydd Rhoi gan Aelodau’r Eglwys Gristnogol Leol:

YN DDIOLCHGAR AC YN YMATEB I RODDION DUW:  Rydym yn rhoi oherwydd ein bod yn teimlo’r angen i roi fel disgyblion, wrth i ni ymateb yn ddiolchgar i Dduw sy’n rhoi ac sy’n caru rhoi.  ‘Do, carodd Duw y byd gymaint nes iddo roi ei unig Fab, er mwyn i bob un sy’n credu ynddo ef beidio â mynd i ddistryw ond cael bywyd tragwyddol.’  (Ioan 3:16)  Ein cymhellion fydd diolchgarwch, sydd nid yn unig yn fater o deimlad tuag at Dduw ond hefyd o weithredu o ganlyniad i hynny.  Boed i’n bywydau adlewyrchu’n diolchgarwch!
YN RHEOLAIDD:  Byddwn yn rhoi yn rheolaidd nid dim ond pryd a lle y byddwn yn teimlo fel rhoi!  Mae’r angen i gynnal cenhadaeth yr eglwys yn lleol yn angen cyson, megis ar gyfer cynnal gwasanaethau, talu am y weinidogaeth, darparu adnoddau ar gyfer estyn allan, ariannu prosiectau ac ati.  Mae cyllidebu priodol yn dibynnu ar roi rheolaidd.

YN GYMESUR: Pan benderfynwn roi, byddwn yn rhoi cyfran realistig o’r hyn sydd gennym.  Mae llawer o bobl ar hyn o bryd ond yn rhoi rhywbeth rhywbeth – ‘ychydig o’r briwsion sy’ ar ôl’.  Ein cred ni yw y dylid rhoi ‘o dop y botel’, yr eitem gyntaf yn ein cyllidebu, nid yr olaf ar ôl talu am bopeth arall.

WEDI’I GYNNWYS YN EIN CYLLIDEB: Bydd hyn yn awgrymu bod ein rhoi i’r eglwys leol yn rhan o’n cyllidebu ar gyfer ein holl wario a’n hymrwymiadau.  Byddwn yn gosod ein rhoi ar frig y cyfrif nid ar y gwaelod!
MEWN UFUDD-DOD I AIR DUW: Sut ydym i benderfynu ar y gyfran i’w rhoi?  Er syndod i lawer, mae Duw wedi gosod meincnod, sef y Degwm (ac yn ogystal, gyda llaw, Offrymau!).  Y degwm neu’r ddegfed ran ddylai fod ein man cychwyn wrth i ni feddwl am ein cyfrifoldebau.  Wrth gwrs, ar gyfer rhai ni fydd hynny’n ddigon, ac i ychydig iawn o bobl bydd yn ormod.  Nid ydym am fod yn ddeddfol ynglŷn â’r mater, ond rydym am i bawb gydnabod bod yn rhaid i bob un ohonom weithio o fan cychwyn sy’n briodol, yn realistig a hyd yn oed yn aberthol.  Efallai bydd rhai pobl yn penderfynu ymrwymo i godiadau bach bob blwyddyn nes iddynt gyrraedd eu targed eithaf ar gyfer rhoi.  Wrth gwrs, efallai na fyddwch yn rhoi’r cyfan i’r eglwys leol: fe fyddwn, fodd bynnag, yn cadw mewn cof bod llai o bobl yn cyfrannu tuag at ein heglwys leol ni nac i elusennau eraill.
YN DANGOS SUT DDISGYBLION YDYM: Bydd faint a roddwn yn dweud rhywbeth am ein hymrwymiad fel disgyblion a’n hymroddiad i waith Duw.

YN LLAWEN: Ni fyddwn yn rhoi’n grintachlyd – mae’n well peidio â rhoi o gwbl na hynny.  ‘Rhoddwr llawen y mae Duw’n ei garu’.  ‘Oherwydd yr ydych yn gwybod am ras ein Harglwydd Iesu Grist, fel y bu iddo, ac yntau’n gyfoethog, ddod yn dlawd drosoch chwi, er mwyn i chwi ddod yn gyfoethog trwy ei dlodi ef.’  (2 Cor. 8:9)

Gair am Godi Arian 

Wrth drafod ‘Ariannu’, mae angen i ni wahaniaethu rhwng dau fath o angen.  Ar y naill law, mae yna’r genhadaeth a’r weinidogaeth barhaus, sef costau cynnal yr eglwys o ddydd i ddydd.  Ar y llaw arall, mae yna brosiectau cyfalaf, sydd fel arfer yn ymwneud ag adeiladau neu anghenion cymunedol ehangach. Ar gyfer yr olaf, er y bydd aelodau’r eglwys yn hael, bydd angen fel arfer codi arian yn y gymuned ehangach hefyd.  

Faint o ddifrod sydd wedi cael ei wneud drwy iddi ddigwydd mor aml nad yw’r Eglwys yn weladwy ond pan mae’n gofyn am arian - thermomedrau anferth, ffeiriau Nadolig, bingo, ffeiriau sborion, cynlluniau talentau, rafflau ac yn y blaen ac yn y blaen? A ydy hi’n gywir ac yn briodol ac yn anrhydeddu Duw i ariannu’r genhadaeth a alwodd ef ni iddi drwy botiau o farmalêd, dillad ail law, bric-a-brac, gwerthu rhoddion nad oes neb eu heisiau, stondinau tombola, ficeriaid yn abseilio ac ati - sef hoff bethau’r diwylliant hwnnw sy’n seiliedig ar ‘ddigwyddiadau’?  Ydy hi’n iawn i barhau â diwylliant cardota yn yr Eglwys?  
Mae hi’n wir bod yna lawer o bobl yn treulio llawer iawn o egni, o amser ac o’u hadnoddau eu hunain mewn gweithgareddau o’r fath, ond a ydy hynny’n cyfiawnhau cynnal ein cenhadaeth trwy ddulliau felly?  Mae rhai yn parhau i annog ‘diwylliant digwyddiadau’ er mwyn cyfiawnhau diffyg ymrwymiad i roi mewn ffordd reolaidd, gymesur ac ymrwymedig. Gall hyn fod yn arbennig o wir mewn plwyfi bychain, gwledig, ac yno efallai bydd mwy o wrthwynebiad i’r ddadl hon.  Ond mae’r un diwylliant i’w weld yn yr eglwysi yn y trefi a’r maestrefi hefyd.
Clywir y gri yn aml, “Mae pobl fan yma’n rhoi’n hael iawn yn y ffair flynyddol”.  Ydy hynny’n wir?  Yn sicr, mae’n wir am rai pobl.  Ond a ydy pobl yn llofnodi sieciau am £500 neu £1000 neu £2000 neu ragor ar y diwrnod?  Ddim fel arfer!  Ystyriwn, er enghraifft, ‘ddigwyddiad’ sy’n codi, dyweder, £2500 ar y diwrnod.  Gadewch i ni dybio bod 200 o bobl, o leiaf, wedi cyfrannu at y cyfanswm hwnnw.  Dyna i chi £12.50 y pen.  Mae hynny’n ymddangos yn gryn swm ond, o’i fynegi fel rhoi dros gyfnod o flwyddyn, dyna i chi rodd wythnosol o 24c!  Ai dyna beth ydy rhoi yn hael?  Ychwanegwch at hynny’r ffaith mai’r rhai sy’n cyfrannu fwyaf, yn ôl pob tebyg, yw’r rhai sy’n cynorthwyo gyda rhedeg stondinau, pobi teisennau, paratoi nwyddau ac ati.  Yna ychwanegwch eto’r ffaith mai prin fydd y pethau a werthir am eu gwir werth ac mae’r ddadl bod digwyddiadau o’r fath yn annog pobl, yn enwedig ‘pobl y cyrion’, i gefnogi’r eglwys yn ymddangos braidd yn dila.  

Pwy mae pobl wir yn eu cynorthwyo?  A ydynt yn mynd adref yn waglaw?  Wrth gwrs, fe ddadleuir yn aml bod pethau o’r fath yn enghreifftiau o Gysylltiadau Cyhoeddus da.  Yn aml, cyfeirir at eu dibenion cymdeithasol neu’r ffaith eu bod yn gyfleoedd i efengylu.  

Ydy hi’n wir yn fater o Gysylltiadau Cyhoeddus da mai’r hyn a wêl y cyhoedd o’r Eglwys yw ei bod hi ‘byth a hefyd yn gofyn am arian’?  Onid ydy hi’n bosibl cyflawni dibenion cymdeithasol heb godi arian?  Faint o efengylu gwirioneddol sy’n digwydd?  Ac os ydym yn mynd i godi arian, onid ydy hi’n ffordd well o hybu Cysylltiadau Cyhoeddus da (ac o efengylu) i godi arian er mwyn ei roi i ffwrdd?  A ddylai pobl nad oes ganddynt ymrwymiad i’r weinidogaeth a’r genhadaeth fod yn gyfrifol am eu hariannu?  Ai dyna’r ffordd i ddod ag anrhydedd i waith Duw ac i bobl Dduw?  
A ddylai pobl synio amdanom ond fel un elusen ymhlith llawer sy’n ceisio arian?  Mae’n ddigon teg i ni gynnal digwyddiadau i wella’n cysylltiadau, i agor drysau i’r Efengyl, ond nid fel y prif ddull o ariannu’n gwaith, nac hyd yn oed fel cyfraniad tuag at hynny.

